
Thema: Diolchgarwch
Diolch am ein dillad

Masnach Deg – gweithwyr cotwm
Mae croeso i chi addasu’r gwasanaeth ar gyfer eich ardal/plant, dim ond i chi gadw ar y  brif neges, sef diolch i Dduw. 
Adnoddau: Mae sleidiau PowerPoint wedi eu paratoi. Os nad ydych yn gallu eu defnyddio yna darparwch luniau neu enghreifftiau gweledol o ryw fath.
Sleid 1: Teitl - Diolchgarwch
· Yr amser yma o’r flwyddyn mae Cristnogion yn diolch i Dduw am ei haelioni. Dŷn ni’n galw hyn yn Ddiolchgarwch. Pan oedd Iesu Grist yn bwyta roedd o’n rhoi diolch i Dduw am ei fwyd, gwrandewch ar yr adnod yma o lyfr Mathew:

· Yna cymerodd y saith torth a'r pysgod, ac offrymu gweddi o ddiolch i Dduw, yna eu torri a'u rhoi i'r disgyblion, a dyma’r disgyblion yn eu rhannu i’r bobl.

· Roedd Iesu yn deall yn iawn bod Duw yn dda, yn rhoi’r haul a’r glaw er mwyn i ni gael tir ffrwythlon a digonedd o gnydau. Mae’r Beibl yn dweud bod Duw wedi creu y byd a phopeth sydd ynddo, a’i fod yn meddwl bod y cyfan yn dda. Mae’n bwysig ein bod ni hefyd yn ddiolchgar am ein byd a’r bwyd dŷn ni’n fwynhau pob dydd.
Sleid 2: Llun crysau -T

· Wyddoch chi fod ein dillad ni hefyd yn dibynnu ar y tir? Yn ystod misoedd yr Hydref a’r Gaeaf rydyn ni i gyd yn ddiolchgar iawn am ein dillad cynnes. Ac yn ystod yr Haf rydyn ni’n ddiolchgar am ein crysau -T cotwm a’n shorts.
Sleid 3: Llun o blanhigyn cotwm.

· Cotwm yw’r pwysicaf o bob ffibr naturiol, yn cyfrif am dros hanner yr holl decstilau yn y byd. Planhigyn yw cotwm sy’n tyfu mewn caeau.
Sleid 4: Map o’r byd yn dangos rhai gwledydd sy’n tyfu cotwm ac yn dangos India.
· Mae cotwm yn ddefnydd dillad ardderchog. Mae cotwm yn cael ei dyfu mewn dros 80 o wledydd. 
· I sicrhau cnwd da, mae angen cyfnod tyfu heulog, hir, gydag o leiaf 180 o ddiwrnodau heb rew, a digonedd o ddŵr.

· Mae Prydain yn masnachu cotwm gyda India. 
· Fel nifer o wledydd eraill sy’n tyfu cotwm, mae India wedi wynebu

problemau yn ddiweddar. Maen nhw yn cael eu hannog i allforio mwy o gotwm fel ffordd o roi diwedd ar dlodi. 
· Ond pan fo nifer fawr o wledydd yn gwerthu cotwm i farchnad y byd, mae prisiau yn mynd i fyny ac i lawr. Ffermwyr bychain, fel ffermwyr cotwm India sy ar eu colled pan fo prisiau yn syrthio.
Sleid 5: Ffatri ddillad Savar yn Dhaka, Bangladesh wedi dymchwel
· Wrth i werthwyr gystadlu i werthu dillad, maent yn mynnu costau cynhyrchu is ac is. Mae hyn yn gorfodi cwmnïau mewn llefydd fel India i dorri cyflogau, cwtogi swyddi, a gadael i safonau diogelwch waethygu. Bu trychineb enfawr yn Bangladesh yn Ebrill 2013 oherwydd bod safonau diogelwch yn cael eu hanwybyddu er mwyn gwneud mwy o arian.
· Mae’r diwydiant tecstilau yn gyflogwr enfawr yn India, mae’n cyflogi tua 35 miliwn o bobl.
· Dros y blynyddoedd diweddar mae gwehyddion llaw wedi dioddef. Mae nhw wedi methu cystadlu gyda’r ffatrïoedd sy’n medru fforddio prynu edau am brisiau uwch. 
· Ein cysylltiad ni â ffermwyr a gwehyddion cotwm India yw siopau’r stryd fawr. Yn 2001, gwariodd pobl Prydain £27 biliwn ar ddillad (sy’n cyfateb i £460 y person). 
· Erbyn hyn mae nifer o fudiadau wedi dechrau galw am ddillad sy wedi eu cynhyrchu’n deg. Dillad Masnach Deg. Maen nhw’n gofyn i werthwr ym Mhrydain wneud yn siŵr bod amodau gwaith teg ar gyfer y bobl sy’n gwneud y dillad. Mae nhw’n galw am oriau gwaith rhesymol, cyflog teg, sicrwydd swyddi,  i beidio cyflogi plant, ac i wneud yn siŵr bod dim llafur gorfodol.
· Ydyn ni’n sylweddoli fod ganddon ni (y cwsmeriaid) rym, ac y gallwn ni ofyn am ddillad ‘Masnach Deg’.
Sleid 6: Un crys-T Masnach Deg, ac un cyffredin.

· Mae’r ddau grys-T yn union yr un fath heblaw am y logo bach sy ar flaen y crys-T ar y dde.

Sleid 7: Gweithwyr cotwm

· Yn y ddau lun fe welwn ni weithwyr cotwm yn gweithio’n galed yn y caeau. Ond mae un gwahaniaeth mawr...

Sleid 8:  Arian

· Dydy’r gweithwyr ddim yn derbyn yr un cyflog/tâl. Mae rhai yn rhan o gynllun Masnach Deg, ond dydy’r lleill ddim. Roedd gweithwyr grŵp A yn derbyn tua 30% yn fwy am eu gwaith am eu bod yn perthyn i gynllun Masnach Deg.
Sleid 9: Teg?
· A yw’n DEG bod y ddau grŵp o ffermwyr yn gweithio’n galed, ond un grŵp yn unig sy’n cael cyflog teg?

Sleid 10: Narmaben
· Mae Masnach Deg yn newid bywydau ffermwyr ac yn eu helpu i gael bywyd gwell. Mae Narmaben yn medru anfon ei hŵyr i’r ysgol. Gall fforddio gwneud hyn oherwydd y pris da a THEG y mae’n ei dderbyn am ei chotwm. Bellach gall fforddio bwydo ei theulu, a gall edrych ymlaen at y dyfodol.
Sleid 11: Logo Masnach deg – beth yw ei ystyr?

· Dyma Logo Masnach deg – beth yw ei ystyr?

Sleid 12: Esboniad

· Cyflog teg; Dim caethwasiaeth plant; Amodau gwaith diogel; Gofalu am yr amgylchedd; Arian ar gyfer y gymuned
Sleid 13: Beth fedri di ei wneud? 

· Beth fedrwn ni ei wneud? Mi fedrwn ni wario ychydig bach mwy o arian ar ein crysau-T a’n dillad. Mi fedrwn i edrych i weld os oes logo Masnach Teg ar y dillad rydyn ni’n eu prynu. Mae ychydig bach o’n harian ni yn gallu newid bywydau pobl yn India yn fawr iawn. 

· Mae Duw wedi’n bendithio ni yng Nghymru gyda digonedd. Rydyn ni’n cael mynd i’r ysgol bob dydd; does dim rhaid i ni boeni am ein pryd nesaf o fwyd; mae’r tywydd yn ffafriol – dŷn ni’n cael haul a glaw ac mae’r tir yn ffrwythlon. 
· Fel rhan o’n diolch i Dduw am ei gariad a’i garedigrwydd tuag aton ni dylen ni rannu gyda eraill sy’n llai ffodus na ni. 

Caneuon addas – 119 Caneuon Ffydd – Diolch bob amser (mae’r bennill gyntaf yn diolch am ddillad twym) 
· 147 Caneuon Ffydd – Diolch, Diolch Iesu (y bennill gyntaf a’r olaf)

Neu unrhyw ganeuon addas eraill.

Sleid 14: Y Diwedd

Gweddïwn: Ein Tad rwyt ti mor hael yn ein bendithio ni yma yng Nghymru. Dydyn ni ddim yn gwybod beth yw gwir dlodi na newyn. Rwyt ti wedi rhoi digonedd i ni. Rydyn ni’n am ddiolch i ti nawr am dy gariad ac am y bwyd a’r diod dŷn ni’n ei dderbyn bob dydd. 

O Dduw, yn ystod y cyfnod yma o ddiolchgarwch, helpa ni i gofio am y gweithwyr cotwm yn India. Helpa ni i roi yn hael i’w helpu nhw, fel rwyt ti wedi rhoi yn hael i ni. Helpa ni i gofio am waith y mudiadau Masnach Teg, sy’n helpu pobl ar draws y byd. Rwyt ti’n Dduw caredig, ac rwyt ti’n Dduw sydd eisiau i ni helpu ein cyd-ddyn ar hyd a lled y byd. Cofiwn nawr am Iesu a’i garedigrwydd mawr at bobl pan oedd o’n byw ar ein daear ni. Helpa ni i fod yn fwy tebyg iddo ef.
Gorffennwn drwy gyd-weddïo Gweddi’r Arglwydd : Ein Tad......

